
Solo grazia dro çe, no l'uso, e l'arte

De navegâ fin chì v'ha remorcaoù

Per scadenà quello secondo Marte,

E cavâro de donde o l'è serraoù.

No stemmo ciù a çercâ libbri, ni carte,

Cozzâ con Dio, sacciæ che l'è peccaoù 

Chi a serrò ra sò bocca; e bassa fâse

Vin sta primma Isoretta, e l'âtra alzâse.

Van comme in proçescion pe ro levante

Ste dexe Sœu tutte int're l'ægua a sguasso,

Ugualmente uña a l'âtra son distante,

Comme foissan ciantæ con ro compasso:

Sette de queste han tutto de galante,

Case, giardin, cianure, terren grasso:

In re âtre trè no g'hen che dre campagne

Piñe de bestie, boschi, e gren montagne.

In mezo d'este trè se trœuva un porto

Ciù seguro che n'è quello dra Spezza,

Fra doe ponte che dan un poco in storto,

Ro mâ incioando uña montagna sgrezza.

Re borrasche no pœuran fâghe torto

Che gh[']è a ra bocca un scœuggio chi galezza,

Con doî monti de çà, e de là ciantæ,

Che servan de segnâ a ri marinæ.

Questo Mâ se pœu dî Portopigœuggio,

Che attorno uña boscaggia ro circonda,

E in mêzo gh'è uña grotta drent'a un scœuggio,

Donde l'ægua freschissima gh'abbonda.

Chì no serve a ra Barca aveise l'œuggio,

Ni s'ormezza, ni l'ancora s'affonda.

Arrivâ chì ra brava Pilotiña

A leva veìra, e a terra a s'avvexiña.

Guardæ, dappœu ghe dixe,lasciù in çimma

Quello Palazio, chi va sparegando:

Là se trœuva Rinaldo, chi no stimma

Ni pensa a ninte, che de stâ sciallando;

Aveì d'andâ là sorve, ma no primma

Che ro Sô de deman vêgne spontando:

Allora andæghe, perchè de mattin

Porreì fâ solamente ro bottin.

Con sto pittin de giorno chi ghe resta

Ben poeì piggiâ re fâde dra montagna.

Per dâ prinçipio i doî Guerrê a ra festa

Piggian liçenzia, da ra sò compagna,

E se ne van per tutta ra foresta

Senza incontrâ ni intoppo, ni magagna,

E foìn a i pê dro monte sì a bon'ora,

Che dæto zù ro Sô non era ancora.

Da andâghe co i sgarampi è poi ra stradda,

Per arrivâ dond'è ro gran palasso,

Che tutta ra montagna deruadda

Piña è de çà, e de là de neìve, e giaçço;

Ma in çimma poi de questa gran sciampladda

Giardinetti de scioî, delizie a sguasso:

Chì sempre Primavera; che pœu tanto

Sorve natura l'arte dell'incanto.

